
იმ საარჩევნო უბნებისთვის, რომლებიც ეროვნული უმცირესობების კომპაქტური ცხოვრების
ადგილებში მდებარეობს, საარჩევნო ბიულეტენები მათთვის გასაგებ ენებზე დაიბეჭდება.
ამის შესახებ დღეს სახალხო დამცველის ოფისში ეროვნულ უმცირესობათა საბჭოს წევრებთან
შეხვედრის დაწყებამდე  ცენტრალური საარჩევნო კომისიის თავმჯდომარემ ზურაბ
ხარატიშვილმა განაცხადა. მისი თქმით, დღევანდელი შეხვედრის მიზანს იმ საქმიანობისა
და სამოქმედო გეგმის განსაზღვრა წარმოადგენდა, რომელიც საარჩევნო პროცესში ეროვნული
უმცირესობების ინტერესების დაცვას უზრუნველყოფს. "იმ უბნებისთვის, სადაც ეროვნული
უმცირესობები უმრავლესობას წარმოადგენენ, საარჩევნო ბიულეტენები მათთვის გასაგებ
ენაზე დაიბეჭდება. ყველა საქმისწარმოება სახელმწიფო ენაზე განხორციელდება, თუმცა
ყველა ინფორმაცია ითარგმნება, რათა იგი ეროვნული უმცირესობებისათვის ხელმისაწვდომი
იყოს", - განაცხადა ხარატიშვილმა. შეგახსენებთ, რომ ადგილობრივი თვითმმართველობის
არჩევნები 30 მაისს გაიმართება. ცნობისთვის, სახალხო დამცველთან არსებული ეროვნულ
უმცირესობათა საბჭოს საქმიანობა გაეროს განვითარების პროგრამისა და უმცირესობათა
საკითხების ევროპული ცენტრის მხარდაჭერით ხორციელდება. 

